
შეკითხვის კომისიაში შემოსვლის თარიღი: 16.01.2017 

შეკითხვის რეგისტრაციის ნომერი: 004/17 

 

შეკითხვა: 

ადვოკატი იცავს კლიენტის ინტერესებს სისხლის სამართლის საქმეზე. რამდენად დაარღვევს 

ადვოკატი ეთიკურ ნორმებს, როდესაც თავად განსაზღვრავს მტკიცებულების საქმეზე დართვის 

საჭიროებას და თავად გადაწყვეტს რომელი საქმის მასალის გამოყენება იქნება უკეთესი 

კლიენტის ინტერესებისათვის?   

ანალიზი: 

ადვოკატთა პროფესიული ეთიკის კოდექსის მე-5 მუხლი: „ადვოკატმა ყოველთვის უნდა 

იმოქმედოს კლიენტის ინტერესებიდან გამომდინარე და დააყენოს ისინი პირადი და სხვა 

პირების ინტერესებზე მაღლა. თუმცა კლიენტის ინტერესების დასაცავად ადვოკატის 

მოქმედებები უნდა შეესაბამებოდეს კანონმდებლობას და ადვოკატთა პროფესიული ეთიკის 

კოდექსს“.  

ადვოკატთა პროფესიული ეთიკის კოდექსის მე-4 მუხლის პირველი ნაწილი: „ინფორმაცია, 

რომელიც ადვოკატისთვის ცნობილი გახდა მისი პროფესიული საქმიანობის განხორციელებისას, 

კონფიდენციალურია. ადვოკატი ვალდებულია დაიცვას კონფიდენციალური ინფორმაცია 

იმგვარად, რომ მესამე პირებს მასზე ხელი არ მიუწვდებოდეს. კონფიდენციალობის 

ვალდებულება ვრცელდება ნებისმიერ ინფორმაციაზე, რაც ადვოკატისთვის ცნობილი გახდა 

კლიენტისაგან ან იურიდიული რჩევის მიღების სხვა მსურველისაგან, რომელიც ადვოკატმა 

მიაწოდა კლიენტს ან ადვოკატმა სხვა წყაროდან გაიგო კლიენტთან ან მის საქმესთან 

დაკავშირებით“.  

ადვოკატი კლიენტთან ურთიერთობას იწყებს მასთან შეთანხმების საფუძველზე და ის 

ვალდებულია თავისი კლიენტის ინტერესების შესაბამისად, კეთილსინდისიერად და 

კვალიფისიურად განახორციელოს წარმომადგენლობა. თავის მხრივ, კლიენტი მიმართავს 

ადვოკატს იმ მიზნით, რომ მას არ აქვს სპეციალური ცოდნა თავისი ინტერესების დასაცავად, 

მათ შორის სისხლის სამართლის საქმეებზე. კლიენტის მიერ გამოხატული ნება, რომ მისი 

ინტერესები დაიცვას კონკრეტულმა ადვოკატმა, წარმოადგენს ნდობაზე დაფუძნებულ 

ურთიერთობას და თავის მხრივ, ადვოკატმა სპეციალური ცოდნის შესაბამისად, უნდა 

განსაზღვროს რომელი მტკიცებულების დართვა იქნება უკეთესი კლიენტის ინტერესების 

სასარგებლოდ, თუმცა ადვოკატი ვალდებულია კლიენტს წინასწარ აცნობოს და განუმარტოს, 

თუ რომელი და რა სახის მტკიცებულებების დართვას აპირებს მის საქმეზე, რადგან 

კლიენტისათვის შესაძლოა, არ იყოს მისაღები ამა თუ იმ დოკუკენტის მტკიცებულებად საქმეზე 

დართვა.  ადვოკატმა კლიენტის ინტერესების საწინააღმდეგოდ თავისი ინიციატივით, არ უნდა 

გამოიყენოს საქმის მასალები. 

დასკვნა: 

ადვოკატმა საქმეზე მტკიცებულების დართვის შემთხვევაში, უნდა იმოქმედოს კლიენტის 

ინტერესების შესაბამისად და დაიცვას კონფიდენციალობის პრინციპი, არ დაურთოს საქმეზე 

მტკიცებულებები კლიენტთან შეთანხმების გარეშე, რადგან შესაძლოა, კლიენტისათვის არ იყოს 

მისაღები მის საქმესთან დაკავშირებული ინფორმაციის გამჟღავნება, მათ შორის 

მტკიცებულების სახით გამოყენება.  

ეთიკის კომისიის მიერ გაცემული რეკომენდაცია არის მხოლოდ სარეკომენდაციო მოსაზრება 

და არ არის სავალდებულო ეთიკის კომისიის ან სასამართლოს მიერ საქმის განხილვის ეტაპზე.  

 

 

 

 

 

 


